
Saopštenje za medije 

ODRŽANA PROMOCIJA PRVOG INTERDISCIPLINARNOG MASTER PROGRAMA U 

BOSNI I HERCEGOVINI – “ODRŽIVO POSLOVANJE I INOVACIJE” 

Sarajevo, 9. septembar 2025. – Na Ekonomskom fakultetu Univerziteta u Sarajevu jučer je 

održana svečana promocija novog master programa “Održivo poslovanje i inovacije”, razvijenog 

u saradnji sa Mašinskim fakultetom UNSA i uz podršku Razvojnog programa Ujedinjenih nacija u 

BiH (UNDP BiH). 

Radi se o prvom interdisciplinarnom master programu u Bosni i Hercegovini koji integriše 

ekonomiju, tehnologiju i inovacije s ciljem obrazovanja stručnjaka osposobljenih za odgovor na 

savremene globalne izazove, uključujući klimatske promjene, energetsku tranziciju i održivi 

ekonomski rast. 

U uvodnim obraćanjima, značaj ovog programa istakli su: prof. dr. Meliha Bašić, dekanesa 

Ekonomskog fakulteta UNSA, prof. dr. Haris Lulić, dekan Mašinskog fakulteta UNSA i Renaud 

Meyer, rezidentni predstavnik UNDP-a u BiH. 

Dekanesa Ekonomskog fakulteta, prof. dr. Meliha Bašić, naglasila je: 

„Živimo u vremenu ubrzanih globalnih promjena, klimatskih promjena, digitalne transformacije, 

energetske tranzicije i zahtjeva novih generacija, što postavlja izazov kako kreirati održive, 

inovativne i konkurentne poslovne modele. Upravo zato ovaj program spaja ekonomiju, 

menadžment i inžinjerstvo, nudeći jedinstvenu kombinaciju vještina potrebnih da oblikujemo 

budućnost poslovanja i društva.“ 

Prof. dr. Haris Lulić, dekan Mašinskog fakulteta UNSA, izjavio je: 

„Posebno sam ponosan što je Mašinski fakultet ravnopravan partner Ekonomskom fakultetu u 

kreiranju ovog jedinstvenog interdisciplinarnog master programa. Ova sinteza tehničkih i 

ekonomskih znanja predstavlja najbolji odgovor na potrebe savremenog društva i tržišta rada. 

Uvjeren sam da će generacije studenata koje izađu iz ovog programa postati ambasadori naše 

saradnje i nosioci novih razvojnih projekata u Bosni i Hercegovini i šire.“ 

Renaud Meyer, rezidentni predstavnik UNDP-a u BiH, poručio je: 

„Činjenica da imamo dva dekana s dva različita fakulteta – jednog iz oblasti prirodnih nauka, a 

drugog iz ekonomije – koji rame uz rame sarađuju s univerzitetskim vlastima i partnerima širom 

zemlje na promovisanju ovog programa, pokazuje da on nije samo pravovremen već i zaista 

ključan za rješavanje složenih izazova koje klimatske promjene postavljaju pred naša društva i 

naše ekonomije. Ovaj novi master program osigurava da Bosna i Hercegovina ima znanje i vještine 

– i što je jednako važno, platformu koja okuplja različite dijelove društva – potrebne za 

suočavanje s izazovima i zajedničko kreiranje rješenja. Ova posvećenost saradnji i inovacijama 

upravo je ono što pokreće održivi razvoj. Moje iskrene čestitke organizatorima, i za UNDP je 

privilegija stajati uz vas u ovom nastojanju.“ 

Promociji su prisustvovali i predstavnici institucija Bosne i Hercegovine: prof. dr. Jasmina 

Selimović, guvernerka Centralne banke BiH, dr. Admir Softić, pomoćnik ministra vanjske trgovine 

i ekonomskih odnosa BiH, te prof. dr. Seid Masnica, savjetnik federalne ministrice za obrazovanje 

i nauku. 

Guvernerka Centralne banke BiH, dr. Jasmina Selimović, istakla je: 

“Centralna banka kroz svoj segment finansijske pismenosti želi doprinijeti ovoj važnoj oblasti. Ovo 

jeste edukacija na visokom nivou, ali vjerujem da sinergijom različitih sektora možemo napraviti 

iskorak. Drago mi je što Centralna banka BiH već ulaže u zelene obveznice, te će i dalje raditi na 

prenošenju savremenih znanja i iskustava, kako bankarskom sektoru, tako i drugim 

zainteresiranim akterima. Primjer saradnje Ekonomskog i Mašinskog fakulteta pokazuje da 

multidisciplinarnost može donijeti stvarne promjene i ovdje, kod nas.” 

Dr. Admir Softić, pomoćnik ministra vanjske trgovine i ekonomskih odnosa BiH, izjavio je: 

„Bosna i Hercegovina je jasno preuzela obavezu da do 2050. godine postane karbonski neutralna 

ekonomija, a na tom putu obrazovanje kadrova ima presudnu ulogu. Posebno pozdravljamo 

pokretanje master studija iz oblasti Održivog poslovanja i inovacija, jer pokazuje da akademska 

zajednica može biti ključni partner i motor promjena u energetskoj tranziciji naše zemlje.“ 

Prof. dr. Seid Masnica, savjetnik federalne ministrice za obrazovanje i nauku, poručio je: 

„Master program Održivo poslovanje i inovacije pokazuje pravac kojim trebamo ići – spoj nauke, 

inovacija i praktičnih znanja, na dobrobit studenata, akademske zajednice i društva u cjelini. 

Federalno ministarstvo obrazovanja i nauke kontinuirano prepoznaje važnost razvoja 

interdisciplinarnih studija. A naše prisustvo ovdje potvrđuje opredjeljenost ministrice Jasne 

Duraković i njenog tima da obrazovanje i istraživanje budu pokretači održivog razvoja u Bosni i 

Hercegovini.“ 

Master program “Održivo poslovanje i inovacije” nudi studentima jedinstvenu mogućnost 

sticanja specijalizovanih znanja i vještina u oblastima: održivih poslovnih modela, ESG standarda 

i izvještavanja, zelene ekonomije i finansiranja, zelenog marketinga, energetske tranzicije i 

inovacija. 

Program je detaljno predstavila prof. dr. Amila Pilav-Velić, prodekanesa za naučno-istraživački 

rad i projekte, naglašavajući da je cilj ovog studija obrazovati novu generaciju lidera koji će kroz 

inovacije i znanje doprinijeti održivoj transformaciji Bosne i Hercegovine. 



 
 

Trg oslobođenja – Alija Izetbegović 1, 71000 Sarajevo, Bosna i Hercegovina, Tel: +387 33 275 900, Fax: +387 33 275 963 

ID 4200494560236; PDV 200494560007  

www.efsa.unsa.ba 

 
 

“Naša misija od samog početka jeste stvaranje lidera spremnih da navigiraju kroz krizna i 

neizvjesna vremena i kroz poslovnu transformaciju, što je posebno važno jer u dosadašnjoj 

akademskoj praksi u regionu ne postoji nijedan program ovakvog tipa. Potvrdu važnosti ovog 

pristupa daje i istraživanje Svjetskog ekonomskog foruma provedeno početkom godine, koje 

pokazuje da se 84% menadžera, uključujući i generalne direktore, osjeća nepripremljeno za 

globalne izazove poput klimatskih promjena, energetske i zelene tranzicije, digitalne 

transformacije i održivog poslovanja“, istakla je prof. dr. Pilav-Velić. 

Nakon zvaničnog dijela programa, učesnici su nastavili druženje i razmjenu iskustava uz kafu i 

refleksiju. 

Promocija master programa “Održivo poslovanje i inovacije” označila je važan korak ka jačanju 

kapaciteta akademske zajednice u oblasti održivog razvoja, te potvrdila ključnu ulogu univerziteta 

u izgradnji održive budućnosti Bosne i Hercegovine. 

